
Shri Pitambararatnavali Stotram

શ્રીપીતામ્બરારત્નાવલીસ્તોત્રમ્

શ્રીગણેશાય નમઃ॥ શ્રીપીતામ્બરાયૈ નમઃ ।
ઓઙ્કારદ્વયસમ્પુટાન્તરપુટં માયાસ્થિરાદ્વન્દ્વિતં
તન્મધ્યે બગલામુખીતિ વિમલં સમ્બોધનં સર્વં ચ ।
દુષ્ટાનામથ વાચમાશુ ચ મુખં સસ્તમ્ભયેત્યક્ષરં
જિહ્વાં કીલય કીલયેતિ ચ લિખેદ્બુદ્ધિ તથા નાશય॥ ૧॥
બ્રહ્માસ્ત્રં સકલાર્થસિદ્ધિજનકં ષટ્ત્રિંશદર્ણાત્મક   -
મ્પ્રોક્તં પદ્મભુવાં હિતાય જગતાં યન્નારદાગ્રે પુરા ।
જીવન્મુક્તપદે વિભાન્તિ સુધિયો યેષાં મુખે ભાસતે
નિર્દ્વન્દ્વામૃતસાગરેન્દુકિરણાહારાશ્ચકોરાસ્તુ તે ॥ ૨॥
ઓમિત્યાદિસ્વરૂપં જપતિ તવ શિવે શબ્દતન્માત્રગર્ભા-
વાચો યસ્માત્ પરાર્થપ્રકટિતપટવો વર્ણરૂપા નિરીયુઃ ।
બ્રહ્માદ્યૈઃ પઞ્ચતત્વૈઃ પરિવૃતમનધં ચિત્પ્રબોધાધિગમ્યં
દુર્જ્ઞેયં યોગયુક્તૈઃ કથમપિ મનસા યોગિભિર્ગૃહ્યમાણમ્ ॥ ૩॥
હ્લીં બીજ હૃદિયસ્ય ભાતિ વિમલં લક્ષ્મીઃ સ્થિરા તદ્ગૃહે
ધૈર્યં તસ્ય કલેવરેઽપિ વિશતે દીર્ઘાયુષો ભૂતલે ।
કલ્પાન્તેષ્વપિ વૃદ્ધિમેતિ વિમલા તદ્વંશવલ્લી પરા
શૌર્યં સ્થૈર્યમુપૈતિ તસ્ય પુરતસ્ત્રસ્યન્તિ વાદીશ્વરા ॥ ૪॥
બદ્ધું વારિધિમુદ્યતો જનકજાનાથોઽપિ પીતામ્બરે !
ત્વાં ધ્યાત્વાઽર્ણવશોષણે કૃતમતિઃ સેતુ પ્રચક્રે દ્રુતમ્ ।
જિત્વા રાવણમુગ્રશત્રુમબલાન્ બન્દીન્ વિમુચ્યાઽમરાન્
કીર્ત્તિં  લોકસુખોદયાં વ્યરચયત્ કલ્પસ્થિરામમ્બિકે ॥ ૫॥
ગર્વી ખર્વતિ રઙ્કતિ ક્ષિતિપતિર્મૂકાયતે વાક્પતિ-
ર્વહ્નિઃ શીતતિ દુર્જનઃ સુજનતે પુષ્પાયતે વાસુકિઃ ।

શ્રીનિત્યે બગલે તવાક્ષરપદૈર્યન્ત્રીકૃતા યન્ત્રિતાઃ
કે કે નો નિપતન્તિ સ્રસ્તમુકુટાશ્ચન્દ્રાર્કતુલ્યા અપિ ॥ ૬॥
લાવણ્યામૃતપૂરિતે તવ કૃપાપાઙ્ગે  નિમગ્ના નરા
બહ્મેશાદિદિગીશવૃન્દમપિ તે જાનન્તિ ગુઞ્જોપમમ્ ।
યેષાં ચેતસિ સંસ્થિતાઽસિ બગલે ! તે વિશ્વરક્ષાક્ષમાઃ
પ્રારબ્ધં દ્રઢયન્તિ સત્વરતરં વિઘ્નૈરવિઘ્નીકૃતાઃ ॥ ૭॥
મુખ્યત્વં સમુપૈતિ સંસદિ તવાઽપાઙ્ગાવલોકે  નરઃ
કિં  તચ્ચિત્રમહો સ્વયં પ્રભવતે સૃષ્ટિસ્થિતિધ્વંસને ।
યશ્ચિત્તે તવ “ભાતિમામક ઇતિ” ત્વદ્દર્શનં યસ્ય વા
તં સર્વા હ્યણિમાદયોઽપ્યતિતરામારાધયન્તે ધ્રુવમ્ ॥ ૮॥
ક્ષીણાનાં બલદાયિનીં  જલનિધૌ પોતસ્થિતા નાવિકાં
તત્ત્રાણં ઘનકુઞ્જગહ્વરગિરિવ્યાઘ્રાદિભીતેષ્વપિ ।
ત્વાં પીતામ્બરધારિણીં  પરશિવા ચન્દ્રાર્દ્ધચૂડાં ગદા-
હસ્તાં વામકરે પ્રતીપરસનામુન્મીલયન્તીં  ભજે ॥ ૯॥
સ્વેચ્છં યે પ્રણમન્તિ પાદયુગલં પીતામ્બરે ! તાવકં
તે વાઞ્છાધિકમર્થમાપ્ય સકલાં સિદ્ધિં  ભજન્તે પુનઃ ।
યદ્યત્કર્ત્તુમુરીકરોતિ બગલે ! ત્વત્સાધકોઽત્રાધુનાઃ
તત્સઞ્જાતમિવેક્ષતે તવ કૃપાઽપાઙ્ગાવલોકે  ક્ષણાત્ ॥ ૧ ૦॥
વાણી સૂક્તિસુધારસદ્રવમયી સાલઙ્કૃતિસ્તન્મુખે
શાપાનુગ્રહકારિણી કવિજનાનન્દૈકસમ્વર્દ્ધિની   ।
વ્યાકર્તું ક્ષમતે વિશાલમતિમાંસ્ત્વત્સેવકો વાઙ્મયં
કિં  ચિત્રં યદિ સૃષ્ટિમાશુ રચતે બ્રહ્માણ્ડકોટ્યાયતે ॥ ૧૧॥
દેવિ ! ત્વદ્ભક્તદૃષ્ટ્યા તુહિનગિરિમુખાઃ પર્વતાઃ પાંસુતુલ્યા
જ્વાલામાલાશ્ચ ચન્દ્રામૃતકરસદૃશા પુષ્પતાં યાન્તિ નાગાઃ ।
મૂકત્વં વાક્યતીન્દ્રાઃ સરસિ સમતુલામાશ્રયન્તે સમુદ્રા
રાજાનો રઙ્કભાવં રણભુવિ રિપવો વિદ્રવન્તે વિશસ્ત્રાઃ ॥ ૧૨॥
લેખ્યં તાવકમન્ત્રબીજમમલં દુષ્ટૌઘસંસ્તમ્ભન
વશ્યાકર્ષણમારણપ્રમથનપ્રક્ષોભણોચ્ચાટને ।
વ્યક્તં વજ્રમિવાપરં યદિ મુખે જાગર્તિ  તસ્યાગ્રતઃ
પાદાન્તઃ પરિસઞ્ચરન્તિ રિપવો યે સપ્તદ્વીપેશ્વરા ॥ ૧૩॥

નાનારત્નવિમૂષિતામલમણિદ્વીપે સુધાસાગરે
કલ્પાનોકહકાનનાન્તરગતા યા રત્નવેદી પરા ।
તત્રાકારિતપઞ્ચપ્રેતકમયે સિંહાસને   સંસ્થિતાં
ધ્યાયેઽહં કરુણાકરાં હરિહરારાધ્યામશેષાર્થદામ્ ॥ ૧૪॥
વાગ્દેવી વદને વસત્યવિરત્તં નેત્રે ચ લક્ષ્મીઃ કરે
દાનં દીનકૃપાલુતા ચ હૃદયે વીરત્વમાજૌ સદા ।
ત્વદ્ભક્તસ્ય ભવાબ્ધિપારતરણે તત્ત્વોદયો જાયતે
તેનેદં નલિનીદલોપરિ જલાકારં જગદ્ ભાસતે ॥ ૧૫॥
ચઞ્ચત્કાઞ્ચનતુલ્યપીતવસનાં ચન્દ્રવતંસોજ્જ્વલાં
કેયૂરાઙ્ગદહારકુણ્ડલધરાં  ભક્તોદયાયોદ્યતામ્ ।
ત્વાં ધ્યાયામિ ચતુર્ભુજાં ત્રિનયનામુગ્રારિજિહ્વાં કરે
કર્ષન્તીમહમમ્બ પાહિ બગલે ! ત્રાણં ત્વમેવાસિ મે ॥ ૧૬॥
માતસ્તે મહિમાનમુગ્રમધિકં પ્રોક્તં સ્વયં માનવૈ -
ર્વાક્યં સન્દ્રિયતે શ્રમેણ યદિ વા શક્ત્યા ગુણામ્ભોનિધેઃ ।
નો નિશ્શેષતયા સુરૈરવિદિતપ્રાન્તસ્ય પદ્માલયે
તસ્માત્ સર્વગતા ત્વમેવ સદસદ્રૂપા સદા ગીયતે ॥ ૧૭॥
ખઞ્જં તાર્ક્ષ્યસમોદ્યમં પ્રકુરુતે તાર્ક્ષ્યં ચ ખઞ્જાધિકં
વાન્તં સ્તમ્ભયતે જલાગ્નિશમને યાઽવ્યક્તશક્તિ શિવે ।
તદ્બીજં બગલેતિ મેઽસ્તુ રસનાલગ્નં સદૈવામલં
યદ્બ્રહ્માદિસૂદુર્લભં ભુવિ નરૈઃ સત્પ્રાક્તનૈર્લભ્યતે ॥ ૧૮॥
સ્તમ્ભત્વં પવનોઽપિ યાતિ ભવતીહ ભક્તસ્ય પીતામ્બરે ।
કિ ચિત્રં યદિ વારિધિઃ સ્થલપદં મેરુસ્તુ માષોપમામ્ ।
કલ્પાનોકહકામધેનુપ્રમુખૈ રત્નૈરલિન્દસ્થિતૈ-
ર્વાઞ્છાર્થાધિકદાનમાશુ કુરુતે દીનેષ્વદીનેષ્વપિ ॥ ૧૯॥
ભાગ્યાદ્યસ્ય મુખે વિભાતિ વિમલા વિદ્યા વિશેષાધિકા
ષટ્ર્ત્રિંશદ્ભિરથોદિતા    બહુગુણૈર્બીજૈસ્તુ સર્વાર્થદા ।
તં સર્વે પ્રણમન્તિ માનવમમી સેન્દ્રાઃ સુરા ભૂસુરાઃ
ક્રાન્તાશેપમહોદયં સ્વકલનાક્રાન્તત્રિલોકાલયમ્ ॥ ૨૦॥
યત્કિઞ્ચિદ્ભુવને વિભાતિ વિમલં રત્નં મહાનન્દનં

યાં યાં વૃત્તિરુદારતાં જનયતે યદ્યત્પરં સુન્દરમ્ ।
યત્કિઞ્ચિત્ભુવનેઽથવા નુ મહતા શબ્દેન વા કીર્ત્યતે-
તત્સર્વં તવ રૂપમેવ બગલે ! સંસારપારપ્રદે ॥ ૨૧॥
જાગ્રત્પૂર્ણકૃપામૃતૌધભરિતે શ્રીમત્કટાક્ષેક્ષણે
સર્વાર્થપ્રતિપાદકવ્રતધરે યે યે નિમગ્ના નરાઃ ।
તેષાં ભાવયમતીન્દ્રિય નિગદિતું બ્રહ્માદયો ન ક્ષમા
યે સઙ્કલ્પવિકલ્પમાત્રરચનાઃ પ્રાણાત્યયે હેતવઃ॥ ૨૨॥
હસ્તે સઙ્ગૃહ્ય  ચાપં શરધરનિકરૈર્યત્કિરાતં મહાજૌ
પાર્થો બ્રહ્માસ્ત્રવિદ્યાભ્યસનપટુમતિર્દ્વન્દ્વયુદ્ધે તુતોષ ।
તત્સર્વં દેવવૃન્દૈરથ રિપુનિવહૈર્વીક્ષિતં સિદ્ધલોકૈ -
ધૈર્યં શૌર્યં ચ સર્વં તવ વરજનિતં ભાતિ પીતામ્બરેઽત્ર ॥ ૨૩॥
પીતાં પીતજટાઘરાં ત્રિનયનાં પીતાંશુકોલ્લાસિનીં
હેમાભાઙ્ગરુચિં   શશાઙ્કમુકુટાં સચ્ચમ્પકસ્રગ્યુતામ્ ।
હસ્તૈર્મુદ્ગરવજ્રવૈરિરસનાં સમ્બિભ્રતીમાદરાત્
દીપ્તાઙ્ગી  બગલામુખીં  ત્રિજગતાં સંસ્તમ્ભિનીં  ચિન્તયે ॥ ૨૪॥
કર્ણાલમ્બિતલોલકુણ્ડલયુગાં શ્વેતેન્દુમૌલિં  કરૈઃ
કેયૂરાઙ્ગદપાશમુદ્ગરગદાવજ્રાદિકાન્  બિભ્રતીમ્ ।
દેવીં  પીતવિભૂષણામરિકુલધ્વંસોદ્યતાં યે નરા
ધ્યાયન્ત્યાશુ લભન્તિ સિદ્ધિમતુલાં તે બાલિશાઃ સ્યુઃ કથમ્ ॥ ૨૫॥
લબ્ધ્વા માતરશેષકાન્તિભરિતાનન્દં કૃપાવીક્ષણં
વર્ષીયાનપિ મોહિતું પ્રભવતિ સ્ત્રીવૃન્દમુન્મીલિતુમ્ ।
કિં  તઞ્ચિત્રમનેકથા ભ્રમયતે દૃષ્ટ્યા ત્રિલોકીમિમાં
સૂર્યેન્દુસ્તનધારિણીમપિ બલાત્ કન્દર્પદપાર્ધિકઃ   ॥ ૨૬॥
યન્ત્રં જૈત્રમનેકદુઃખશમનં પીતામ્બરે ! તાવક-
મોઙ્કારદ્વયસમ્પુટેન પુટિત શિષ્ટૈસ્તથાવેષ્ટિતમ્ ।
તદ્બાહ્યે સ્થિરમાયયાષ્ટપુટિતં પાશાઙ્કુશાદ્યાવૃતં
યેષાં ચેતસિ ભાગ્યતો નિવસતે તે વિશ્વસર્ગક્ષમાઃ ॥ ૨૭॥
કર્પૂરાગુરુચન્દનૈર્મૃગમદૈર્ગોરોચનાકેશરૈ-
સ્ત્વત્પાદામ્બુજમર્ચયન્તિ બગલે ! યે પ્રત્યહ માનવા ।
તે લબ્ધ્વા શ્રિયમદ્ભુતામપિ ચિરં ભોગાંશ્ચ ભુક્ત્વાઽવનૌ

સાયુજ્યાલયમાવિશન્તિ પરમાનન્દોઽસ્તિ યત્રાધિકઃ ॥ ૨૮॥
લવ્ધ્વા પાદયુગે રતિં  તવ શિવે ક્ષુદ્રોઽપિ દેવેન્દ્રતા-
માસાદ્યામરસુન્દરીભિરમલૈર્ભોગૈર્દિવિ   ક્રીડતિ ।
યે હિત્વા તવ ભક્તિમન્યભજનાનન્દાશ્ચિરં તે નરા
ભ્રષ્ટા ઘર્મપરાઙ્મુખા ભ્રમધિયો ભારં વહન્તે ભુવિ ॥ ૨૯॥
વામારાધ્ય હરો હરત્વમભજદ્ વિષ્ણુસ્તુ વિશ્વાત્મતાં
ચક્રે સૃષ્ટિમજોઽપ્યવોચદખિલં વેદાદિસદ્વાઙ્મયમ્ ।
ધ્યાત્વા ધ્વાન્તમશેષમાશુ હરતે સૂર્યોઽપિ પીતામ્બરે ।
તીવ્રં તાપમપાકરોતિ રજનીનાથોઽપિ ચૂડાશ્રિતઃ ॥ ૩૦॥
બુદ્ધિં  નાશય કીલયાશુ રસનામઙ્ઘ્ર્યોર્ગતિં   સ્તમ્ભય
દુષ્ટાન્ દ્રાવય મારયારિનિવહાન્ દાસાંશ્ચિરં પાલય ।
ઇત્થં યે બગલામુખીં  પદગતિં  લબ્ધ્વા પઠિષ્યન્તિ તે
યન્ત્રારૂઢમિવારિવૃન્દમીખલં કર્ત્તું સમર્થાંઃ સદા ॥ ૩૧॥
ધ્યાત્વા ત્વાં બગલે ! પુરા ગિરિસુતા ચક્રે શિવં સ્વં વરં
પ્રોક્તં નાર્પયિતું શિવેન ગદિતા સઙ્કલ્પનાગ્નૌ તદા ।
ત્યક્તાગ્નિર્ગલિતાવલિ ગિરિસુતાત્ ત્યક્ત્વા ગલસ્તન્મુખાત્
તસ્માત્ ત્વં બગલામુખી નિગદિતા નિત્યા પરા યોગિની ॥ ૩૨॥
નાગેન્દ્રૈર્દેવસિદ્ધૈર્મુનિવરનિવહૈર્દાનવૈ રાક્ષસેન્દ્રૈ-
ર્દિક્પાલૈર્દિક્કરીન્દ્રૈર્દિનકરપ્રમુખૈઃ       સદ્ગ્રહૈસ્તારકાદ્યૈઃ ।
બ્રહ્માદ્યૈઃ સ્થૂલસૂક્ષ્મૈરવિદિતમુદિતા ત્વં પરા ચોન્મની ત્વં
નિત્યા પીતામ્બરા ત્વં રિપુભયશમની ભક્તિચિત્તાસનસ્થા ॥ ૩૩॥
શમ્ભુર્યદ્ગુરગગાનત્તોદ્યતમતિર્નાટ્યોત્સવૈસ્તાણ્ડવે
ચક્રે ચન્દ્રમયૂખકમ્પનકરાં નીરાજનાં પાદયોઃ ।
હેમામ્ભોજદલૈર્જટાજલભરૈરાનન્દિતૈર્મૌલિભિઃ
પૂજાં પ્રત્યહમાતનોતિ નટયન્ સ્વૈર્હસ્તતાલાદિભિઃ ॥ ૩૪॥
યાં દધ્રે ચતુરાનનોઽપિ વદને ચિત્તારવિન્દસ્થિતાં
યાં વક્ષઃસ્થલસંસ્થિતાં હરિરજામાલિઙ્ગ્ય  પીતામ્બરામ્ ।
યદ્દેહાર્ધમુરીચકાર પુરજિત્ સૌન્દર્યસારાધિકાં
ષટ્ચકાક્ષરરૂપિણીં ભજ સખે ! દેવી જગત્પાલિકામ્ ॥ ૩૫॥

હસ્તે ભાતિ ગદા સદાર્ત્તિશમની   રત્નાવલી ત્વદ્ભુજે
પાદે નૂપુરમીશમૌલિમણિભિર્નીરાજિતં રાજતે ।
તાટઙ્કં શ્રવણે કુચોપરિ સદા કસ્તુરિકાલેપનં
કાશ્મીરદ્રવમઙ્ગરાગમધિકાં  પીતચ્છવિં  તન્વતે ॥ ૩૬॥
ૐકારદ્વયસમ્પુટેન પુટિતા વિદ્યાગમે સંસ્થિતા
ષટ્ચક્રાક્ષરબીજસારરચિતાં ષટ્ત્રિંશદર્ણાત્મિકામ્    ।
યે જાનન્તિ જપન્તિ સન્તતમભિધ્યાયન્તિ ગાયન્તિ વા
તે વન્દ્યા વિબુધૈશ્ચરન્તિ ભુવને સિદ્ધાર્ચિતાઃ   સિદ્ધયે ॥ ૩૭॥
સ્વાહાશક્તિરુપાસને તવ ઋષિઃ શ્રીનારદો દેવતા
નિત્યા શ્રીબગલામુખી નિગદિતા છન્દો ભવેત્ ત્રિષ્ટુભમ્ ।
બીજં તુ સ્થિરમાયયા વિરચિતં નાનાવિધસ્તમ્ભને
પ્રોક્તં પદ્મભુવાઽખિલાપ્તિવિનિયોગોઽપ્યચ્યુતાકારતા ॥ ૩૮॥
હૃદ્યં સર્વસુરેશ્વરૈશ્ચ ઋષિભિર્દુષ્પ્રાપ્યમેવાદ્ભુતં
સ્તોત્રં ગોપ્યતમં સ્વભાગ્યવશતઃ પ્રાપ્તં પઠિષ્યન્તિ યે ।
સૂક્ત્યા દેવગુરું ધનેન ઘનદં જિત્વા ચિરઞ્જીવિતાં
ષણ્માસાત્ સુખસાગરે શિવસમાક્રીડાં કરિષ્યન્તિ તે ॥ ૩૯॥
દેવી સ્વપ્નગતા સ્વયૈવ લિખિતં મહ્યં દદાવદ્ભુતં
દિવ્યાસ્ત્રં પુરતઃ પઠસ્વ વિમલં સિન્દૂરવર્ણૈઃ કરૈઃ ।
રોમાઞ્ચાઙ્કિતહર્ષમાપ્ય લુલિતૈરઙ્ગૈઃ  પઠન્તં નર-
પ્રાપ્તોઽહં પરમોદયપ્રદમિદં જ્ઞાનં કવીન્દ્રાદિદમ્ ॥ ૪૦॥
પ્રાપ્તા શ્રીબગલામુખીવદનતઃ સ્વપ્ને સુવિદ્યા મયા
ષટ્ત્રિંશદ્ભિરિમૈઃ    સુવર્ણનિચયૈઃ સદ્બીજરત્નાવલી ।
યેષાં કણ્ઠગતા વિભાતિ જગતીપીઠે પ્રયોગક્ષમા
વશ્યાકર્ષણમોહમારણવિધૌ સ્તમ્ભે તથોચ્ચાટને ॥ ૪૧॥
ચલત્કનકકુણ્ડલોલ્લસિતચારુગણ્ડસ્થલાં
લસત્કનકચમ્પકદ્યુતિવિરાજિચન્દ્રાનનામ્ ।
ગદાહતવિપક્ષકાં કલિતલોલજિહ્વાઞ્ચલાં
સ્મરામિ બગલામુખીં  વિમુખવાઙ્મુખસ્તમ્ભિનીમ્॥ ૪૨॥
॥ શ્રીપીતામ્બરારત્નાવલીસ્તોત્રં સમ્પૂર્ણમ્॥

॥ ઇતિ શ્રીનારદોક્તં પીતામ્બરાદેવીસ્તવરાજસ્સ્તોત્રમ્॥
॥ સંવત્ ૧૭૯૦ શાકે ૧૭૫૫આષાઢમાસે શુક્લપક્ષે
૫ મન્દવાસરે લિખિતં બ્રહ્મચારિકાશિનાથેન॥
॥ શ્રીગઙ્ગાવિશ્વેશ્વરાભ્યાં  નમઃ॥

